
kinasadekuan 1 autr

na wari garem i, a mangayaw na drekalr i Puyum. na mainayan kemay
kana miyabetan palru kana maidrang i, kiyarami iyulray i autr. nantu
tinalrabiyawan i autr i, tu senengaw na kalraman.

ku wadi na maranak kanku i, miyalikudr i punapunan kandri kana ami.
murabak ku kana kalraman aw tu purawanganay ku dra saesa pakurenang
kana kalraman. idri ku wadi na miyalikudr i, paetreng Ira adri kikadru i
drekalr. aw adri malradram drata kakuwayanan i drekalr. maumau a
pakanguwayan kantu uwaburekan dra druwaya ami i, muruma lra i
paatayan. adri mauka muwadrangiya dra nirumaenan. adri kamalradraman a
drinekalranan kantaw. amawna, tu purabakanay tu ngalad kana miyalikudr

'9,

Ira kana drekalr. “ta puwaamayi Ira, ta trau i drekalr maku!” kema a drekalr.
mengadir na temararamaw i, ulraya tu ngalad. kiyakarun na meraruwa

I, ulraya tu ngalad. kana niyayaran na puran i, ulraya pinutrepa. kadri autr tu

talrabiyaw kana kalraman i, ulraya tu rawang iyulray. tu aukayan

malubisa pakalraka dratu siputran kana maaidrangan kantu nirumaenan. an

daman i, ulraya driya a sadru tu kiyakarunan kana meraruwa kana

drinekalranan. tu aasalri pupatraran tu ngalad tu kinabaawan i punapunan.

tu pinarebalibaliwan dra trau kadri drekalr i Puyuma i, kamawan dra
adri murekes adri musaur. mulak tu kararadrukan. amawna, nantu Iregiyan,
nantu inutralian kemay awatr driyan tu kakuwayanan. ulraya driya tu
arekedran, tu nilrangan mubilibilin. kanantu kinabaawan kanku wadi adri tu
ringitri dra trau kemuda i, kana miyalikudr Ira tu purabakanay tu ngalad dra
drekalr.

kandri na rauban kadri autr i, patalru ku semangal dratu purabakanay
dra kakuwayanan i drekalr ku wadi kema ku i. maramamau Ira amau kuyku
na kibanban na sadeku kemianger. kadru idri na kakuwayanan aw tu lubisaw
mi na kalraman i, muka dratu raemetran kurenarenang dra kiyakarunan i
drekalr; tu malubisan dra trau; adri mupiyalrpilr dra inuwadrukan i drekalr
tu nirumaenan. driyama, nantu trau na adri kaadru i drekalr. adri
kinalradraman dra trau kemuda i, tu rabakaw tu banbanaw tu trau na
mubilibilin. adri salrengseng aw salaw sadeku tu wanger.

tengadrngadraw ku misasa kantu rawang kana kalraman. kemianger ku

dra manay driya. pakumaruwa ku draku sadekuwan kandri na rauban.

